
Къэбэрдей-Балъкъэрым и Май щIына-
лъэм иджыблагъэ щыхьэщIащ къэралым 
и щIыхьыр спорт утыкушхуэхэм лъагэу 
щызыIэта спортсмен цIэрыIуэхэр. 

АБЫХЭМ яхэтащ КъБР-м и Парламентым 
и УнафэщIым и къуэдзэ, Олимп джэгухэм я 
чемпион, Урысей Федерацэм спортымкIэ 
щIыхь зиIэ и мастер Къардэн Мурат, 
 КъБР-м спортымкIэ и министрым и къуэ-
дзэ, дзюдомкIэ дунейпсо чемпионатым 
етIуанэ увыпIэр къыщызыхьа, спортым ду-
нейпсо классымкIэ и мастер Анаев Аслъэн, 
Олимп джэгухэм фехтованиемкIэ мызэ-
мытIэу чемпион щыхъуахэу СССР-м спор-
тымкIэ щIыхь зиIэ и мастер Гороховэ Га-
линэ, УФ-м спортымкIэ щIыхь зиIэ и мас-
терхэу Логуновэ Татьянэрэ Ермаковэ Ок-
санэрэ. 

Спортым ехъулIэныгъэ лъагэхэр щызы Iэ-
рызыгъэхьахэр яIущIащ Май районым и 
еджакIуэ цIыкIухэм. Шэч хэмылъу, абыхэм 
я мащIэтэкъым ныбжьыщIэхэм зэрадэ-
гуэшэн гукъэкIыжхэр. Спортым зэры хы-
хьам, къыщызэпача гъуэгуанэм, къэра-
лым, дунейм и щIыпIэ зэмылIэужьыгъуэ хэм 

Май щIыналъэм щохьэщIэ
щекIуэкIа зэпеуэ гуащIэхэм, Олимп джэ-
гухэм зэрыхэтам, абыхэм зэрыщыте кIуам - 
куэдым я гугъу ящIащ хьэщIэ лъапIэхэм. 
ЦIыкIухэри яфIэгъэщIэгъуэну едэ Iуащ абы-
хэм къа Iуэтэжахэм икIи упщIэ зэхуэ мы-
дэхэмкIи зыхуагъэзащ. Апхуэдэ лъагапIэ-
хэм унэсыным къару куэд зэрытекIуадэм и 
мызакъуэу, ерыщагъ,  егу  гъ уныгъэ къызэ-
рымыкIуэ пхэлъын зэ рыхуейри гурагъэIуащ 
ныбжьыщIэхэм. ЗэIу щIэм и кIэухым абыхэм 
цIыкIухэр къыхураджащ я  гуращэхэр зра-
гъэхъулIэным (ар спортми нэ гъуэщI Iэна-
тIэхэми ехьэлIауэ щрети) ерыщу хуэкIуэну, 
махуэ къэс щIэ гуэр къызэращIэным хуэпа-
бгъэу щытыну. 

Зэхуэсым кърихьэлIахэм сурэтхэр зытра-
гъэхащ гукъинэжу екIуэкIа зэIущIэм и 
 фэеплъу. 

ХЬЭЩЫКЪУЕЙ Олег.

Щэнхабзэ IуэхущIапIэхэр зрагъэлъагъу
Мы махуэхэм Къэбэрдей-

Балъкъэрым лэжьыгъэ Iуэху-
кIэ щыIащ Урысей Федера-
цэм щэнхабзэмкIэ и министр 
Любимовэ Ольгэ. Абы зри-
гъэлъэгъуащ республикэм и 
щэнхабзэ IуэхущIапIэхэр. Ап-
хуэдэу зыщигъэгъуэзащ Нар-
тан дэт ЩэнхабзэмкIэ унэм, 
Къэбэрдей, Балъкъэр къэ  рал 
драмэ театрхэм, Театрхэм я 
уардэунэ яухуэм, Гъуазджэ-
хэмкIэ Кавказ Ищхъэрэ къэ-
рал институтым щекIуэкI лэ-
жьыгъэхэм.

МИНИСТРЫМ къыхигъэщащ 
институтым хэт «Арт-идея» цен-
трым къалэнышхуэ зэригъэза-
щIэр. «Щэнхабзэ проект гъэ-
щIэгъуэнхэр гъэхьэзырыным-
кIэ, ахэр пхыгъэкIынымкIэ ар 
утыку хъарзынэщ, - жиIащ абы. 
– НаIуэщ мыбдеж къэралым, 
щIыналъэм я щэнхабзэ щIэи-
ныр хъумэнымрэ зегъэу жьы-
нымкIэ Iуэху щхьэпэхэр зэры-
щызэфIахыр, къищы нэ мы-
щIауэ, щIалэгъуалэм иджы рей 
творческэ Iэмалхэмрэ техноло-
гиехэмрэ къагъэсэбэпу я зэ-
фIэкIым зэрызрагъэужьын 

псо  ри центрым зэрыщагъуэты-
нур».

КIуэкIуэ Казбекрэ Любимовэ 
Ольгэрэ я зэIущIэр теухуауэ 
щытащ республикэм и щэнхаб-
зэм зиужьынымкIэ щыIэ хэ кIы-
пIэхэмрэ «Щэнхабзэ» лъэпкъ 
проектыр щIыналъэм зэрыща-
гъэзащIэмрэ. Республикэм и 
Iэтащхьэм къыхигъэщащ УФ-м 
и Президент Путин Владимир и 
жэрдэмкIэ къыхалъхьа лъэпкъ 
проектым и фIыгъэкIэ щIына-
лъэм и щэнхабзэ IуэхущIа-
пIэхэм я мылъку-техникэ лъаб-
жьэр хъарзынэу зэрырагъэ-
фIэ кIуар, творческэ гупхэми 
нэхъ жыджэру заужьын зэры-
щIадзар. 

Къапщтэмэ, мы гъэм Нал-
шык къыщызэIуахащ Щэнхаб-
зэ зыужьыныгъэмкIэ центр, 
Уэз рэдж, Терекскэ, Приближ-
нэ, Ислъэмей къуажэхэм дэт 
щэнхабзэмкIэ унэхэр, Налшык 
къалэм и Сабий художественнэ 
школыр,  Къэзанокъуэ Жэба-
гъы и цIэр зезыхьэ, Гъуазджэ-
хэмкIэ художественнэ школ 
№2-м зэгъэпэщыжыныгъэхэр 
щрагъэкIуэкIынущ, щIыналъэ-
хэм щыIэ библиотекэхэмрэ му-

зейхэмрэ зыхуэныкъуэ хьэп-
шып хэмкIэ къызэрагъэпэщы-
нущ. Нэгъабэ сыт и лъэны-
къуэкIи зыхуей хуагъэзэжащ 
НыбжьыщIэ театрыр, Дыгулыб-
гъуей, Ташлы-Тала, Къамылы-
къуэ, Александровскэ жыла-
гъуэ хэм дэт щэнхабзэмкIэ 
 унэ хэр, Аруан къуажэм щэн-
хабзэм кIэ и центрыр, Налшык 
къа лэмрэ Анзорей къуажэмрэ 
гъуазджэ хэмкIэ я сабий школ-
хэр. 

Иужьрей илъэситхум рес-
публикэм щаухуащ икIи щызэ-
рагъэпэщыжащ щэнхабзэмкIэ 
унэу 27-рэ, модельнэ библио-
текэу 8 къызэрагъэпэщащ, зы-
хуей хуагъэзэжащ, зыхуэны-
къуэ хьэпшыпхэмрэ Iэмэпсы-
мэ хэмкIэ яузэдащ гъуазджэ-
хэм кIэ сабий школу 17, 
Ныб жьыщIэхэм я театрыр, Гуа-
щэ театрыр, щIыналъэхэм яIэ-
ры хьащ автоклубу 8.

ЩIыналъэм и Iэтащхьэм гу-
лъытэ нэхъ хуищIу къытеувы-
Iащ щэнхабзэм и лэжьа кIуэхэм 
я улахуэм, абыхэм ягъуэт 
дэIэпыкъуныгъэхэм. КIуэкIуэ 
Казбек министрым жриIащ 
иужьрей илъэсищым республи-

кэм и бюджет IэнатIэм, щэнхаб-
зэ IуэхущIапIэхэри хэту, я лэ-
жьакIуэхэм я улахуэр илъэс 
къэс проценти 10-кIэ зэрыха-
гъахъуэр. Апхуэдэу къыхигъэ-
щащ нэгъабэ и кIэухымрэ мы 
гъэм и пэщIэдзэмрэ щэнхаб-
зэмрэ гъуазджэмрэ я лэжьа-
кIуэхэм ират грантхэмрэ сти-
пендиехэмрэ хуэдитIкIэ зэрыхэ-
хъуар, апхуэдэуи творческэ 
проектхэр дэIыгъынми мылъку 
щхьэхуэ зэрыхухахар икIи 
дыщIигъужащ абыхэм хуэфа-
щэ гулъытэ ягъуэтынымкIэ дя-
пэкIи лэжьыгъэ пыухыкIахэр 
зэрырагъэкIуэкIынур. 

«Республикэм игъуэта щэнха-
бзэ зыужьыныгъэхэр, абы и 
цIыхухэм ябгъэдэлъ творческэ 
зэфIэкIхэм хэгъэхъуэнымкIэ 
щы тыкIэщIэхэр щыIэ зэры-
хъуар Къэбэрдей-Балъкъэрым 
и унафэщIхэмрэ УФ-м Щэнхаб-
зэмкIэ и министерствэмрэ я 
зэдэлэжьэныгъэ купщIафIэм 
къыпэкIуащ, - жиIащ Любимо-
вэ Ольгэ. – Республикэм щэн-
хабзэ зэфIэкIышхуэ бгъэ-
дэлъщ, абы и лъэныкъуэкIэ 
щIыналъэм иIэ хъугъуэфIы-
гъуэ, щIэин телъыджэм цIыху 

нэхъыбэ зэрыщыдгъэгъуэзэ-
ным дыхущIэкъунущ. Иджып-
стукIэ дэ гулъытэ нэхъыбэ яху-
дощI  къуажэхэмрэ къалэ 
цIыкIу хэмрэ. Абыхэм щы Iэ 
щэнхабзэмкIэ унэхэр къэ гъэ-
щIэ рэ щIэжынымкIэ програм-
мэр  хъарзынэу ягъэзащIэ. А 
жылагъуэхэм щыпсэухэр щэн-
хабзэ зэхыхьэхэм жыджэру зэ-
ры хэтым къищынэмыщIауэ, 
ап хуэдэ зэхыхьэхэр къы щы-
зэрагъэпэщкIи дэIэпыкъуэ-
гъушхуэ яхуохъу. ЦIыкIу щIыкIэ 
сабийхэр щэнхабзэм, гъуаз-
джэм дебгъэхьэхмэ, ар я гъа-
щIэм хэту къэгъуэгурыкIуэнущ, 
ап хуэдэ цIыхухэри жылагъуэм 
нэхъ тыншу хэзэгъэнущ».

Министрым къыхигъэщащ 
илъэгъуахэм арэзы къы зэ-
рищIар икIи къыхигъэщащ ди 
щIыналъэм и дахагъэм, ди 
лъэпкъ макъамэхэмрэ къафэ-
хэмрэ зэрыдихьэхыр. КIуэкIуэ 
Казбек Любимовэ Ольгэ фIы-
щIэ хуищIащ ди щIыналъэм 
къызэреблэгъам, жылагъуэр 
егъэфIэкIуэным хуэунэтIа щэн-
хабзэ хъугъуэфIыгъуэхэр абы 
щыхъумэным, а лъапIэны-
гъэхэм зыщегъэужьыным те-
ухуа Iуэхухэм гулъытэ зэры-
хуищIым папщIэ.

ТЕКIУЖЬ Заретэ.
Сурэтхэр 

Къарей Элинэ трихащ.

Зэхыхьэхэр

Тыншу къызэпыуда хъунукъым

АдыгэщIым и лъахэрыгъуазэ
«Тхыдэр аранэм изогъэщхь, и лъага-

гъым уи щхьэр игъэуназэу, ауэ укIэ ры-
хьарэ и щыгу дыдэм укъытеувэн пху зэ-
фIэкIамэ, блэкIам нэгъуэщIынэкIэ ухи-
гъэплъэжу, нобэкIэ зэпыгъэувэгъуей 
хъуа языныкъуэ къэхъукъащIэхэм я зэ-
пы щIапIэхэр IупщI пщищIу» – жиIэрт 
Тыркум щыпсэу ди лъэп къэгъу хэм нэ-
хъыжьыфIу яIа Щоджэн Алий. БлэкIам 
пыщIа Iуэхугъуэхэм щхьэкIэ «зэры щы-
тар мыращ» жыпIэу тегъэ чы ныхьыныр 
тхьэмадэм фIэкъабылтэкъым, ап хуэдэ 
гупсысэм тегъэщIапIэ нахуэ имы Iэмэ.

КЪЭХУТЭНЫГЪЭХЭР щIрагъэкIуэкIыр 
ар зытеухуам цIыхур щыгъуазэ хуэщIыным 
къыщыувыIэн хуейкъым, атIэ ахэр зытра-
щIыкI тхыдэр къыщыхъуа щIыпIэхэм 
яхэлъ  фэеплъыр хъумэнми, апхуэдэ 
щIэщ хъурэ гуауэрэ етIуанэ гъуэгу къэмы-
гъэхъужынми, щIэблэм и щIэжри къэ-
Iэтынми хуэгъэзауэ щытыпхъэу къилъы-
тэрт абы. Мы гуп сысэр IэщIыб зыщIа сыт 
хуэдэ щIэныгъэ жэрдэмри, пэж дыдэу, 
тхылъымпIэм  къинэж тхыгъэу къытщохъу. 
Абы и лъэныкъуэкIэ хьэлэмэт дыдэщ, а 
щы щIэныгъэри зы гъэкIуэдщ иджыблагъэ 
дунейм къытехьа лэжьыгъэр. Гуманитар 
къэхутэныгъэхэмкIэ Адыгей институтым, 
КIэрашэ Тембот и цIэр зезыхьэм, и щIэны-
гъэ лэжьакIуэ ЕмыкI Нуржан и Iэдакъэ 
къыщIэкIа, «КъухьэпIэ Шэрджэсейм и 
тхыдэ лъахэ щIэныгъэр. XVIII – XIX лIэщIы-
гъуэхэм ятха урыс тхыгъэхэм ятехауэ» фIэ-
щыгъэр зыгъуэта а лэжьыгъэшхуэхэм, 
ипэжыпIэкIэ жыпIэмэ, адыгэ щIэныгъэм 
гуш  хуэныгъэ кърет, и гъунапкъэхэр зэ-
лъыIуегъэкIуэт, фIыуэ ипэкIэ егъэкIуатэ.

Дызэрыщыгъуазэщи, Урыс-Кавказ за-
уэм  и тхыдэм ехьэлIа Iуэхугъуэхэр къэхута 
икIи убзыхуа хъун щхьэкIэ щIэныгъэ ры ла-
жьэхэм тегъэщIапIэ нэхъыщхьэу яIэр къэ-
рал архивхэм щахъумэ тхыгъэжьхэмрэ 
картэхэмрэщ. Тхыгъэхэм ящыщ куэд къа-
гъуэтыжу тхыдэ къэхъукъащIэхэр зэфIэ-
гъэувэжыным хуэгъэза лэжьыгъэхэм те-
гъэщIапIэ хуащIами, адыгэщIым иIа те-
плъэр къызытещыж картэхэр нэсу а гура-
щэм хуагъэлэжьауэ пхужыIэнукъым. Ар 
икIи гурыIуэгъуэщ – пасэрей картэхэр хъу-
мапIэхэм щахъумэу, щIэныгъэлIхэм ахэр 
зэрагъэзэхуэну Iэмал щыIэ зэрыхъурэ 
куэд дыдэ щIакъым. КъищынэмыщIауэ, 
адыгэ щIыпIэцIэхэм я тхыкIэр къыпхуэ-
мыцIыхужыну зэхъуэкIауэ къыщыкIуэрт, 
уа гъэщхьэрыуэнкIи зыхуэIуа щыIэтэкъым. 
Тхыдэ щIэныгъэмрэ бзэщIэныгъэмрэ зэ-
ры з эдэмылажьэм и щапхъэт ар. ЩIэны-
гъэр здынэса лъагапIэм укъеплъыхрэ 
укъы хэплъэмэ, ар щыгъэзэкIуэжыпхъэ 
да лэр къэсауэ жыпIэ хъунущ.

Къыхэгъэщыпхъэщ адыгэ щIыпIэцIэхэр 
зэхуэхьэсыжын и IуэхукIэ къыпхуэ  мы лъы-
тэну лэжьыгъэшхуэ КIуэкIуэ Жэмалдин, 
Мэрэтыкъуэ Къасым, Темыр Рае, Иуан 
Сэриет сымэ къызэрызэранэкIар. Абыхэм 
мы зэ-мытIэу ирагъэкIуэкIа лъахэхутэ зе-
кIуэхэм, щIапщытыкIа IуэрыIуатэхэм мин 
бжыгъэкIэрэ псыхъуэхэм, бгыхэм, Iуащ-
хьэхэм, мэзхэм, хуейхэм, къуэладжэхэм я 
фIэщыгъэхэр хэIущIыIу къащIащ, ахэр 
здэщыIэ щIыпIэхэр ягъэнэхуащ. Зи гугъу 
тщIыну лэжьыгъэми щIэныгъэрылажьэ 
нэ хъыжьхэм зэхуахьэсыжа хъугъуэфIы-
гъуэ ращ гъуэгугъэлъагъуэ хуэхъуар.

Псом япэрауэ, жыIэн хуейщ «КъухьэпIэ 
Шэрджэсейм и тхыдэ лъахэ щIэныгъэр» 
псалъалъэу зэрыщытыр. Абы и гъэпсыкIэр 
зэрыщыту псалъалъэ ухуэкIэм и хабзэхэм 

тетщ: щIыпIэцIэхэр хьэрфкIэ зэкIэлъы-
хьащ, дэтхэнэми езым и «абгъуэ» иIэжщ. 
ЩIыпIэцIэ къэс тхыдэ, этнологие, бзэ я 
лъэ ныкъуэкIэ къикIуа гъуэгуанэр ар 
къызэпкърызых тхыгъэм къыщыхьащ, 
игъуэ та зэхъуэкIыныгъэхэр къыщыгъэлъэ-
гъуащ, и адыгэбзэ фIэщыгъэ щыпкъэм 
хуе шэжри, этимологие и лъэныкъуэкIэ 
къы зэпкърех, иджырей географие Iэмал-
хэмкIэ здэщыIэ щIыпIэр нахуэ къещI. 
ЖыпIэнуращи, «абгъуэм» къигъэтIэса хъ-
уа дэт хэнэ зы тхыгъэри лэжьыгъэ щхьэхуэ 
ирокъу.

КъэхутакIуэр гугъу зыдехьа Iуэху щыIэщ, 
ари мыцIыкIуфэкIуу. Пасэрей уэрэдыжь-
хэм, хъыбарыжьхэм, тхыдэхэм фIэщыгъэ 
куэд дыдэм ущрохьэлIэ, ар щыпIэкIэ зы-
хиу быдыр пхузэхэмыгъэкIыу, къэхутэ-
гъуей хъуауэ. Ахэр зэфIэгъэувэжа хъун па-
пщIэ тхыдэ лъэхъэнэ куэдым я картэхэр 
зэпрыгъэзэн икIи фIэщыгъэхэм я IукIэ ва-
риант куэд дыдэр зэпэлъытэн хуей хъуащ. 
Зэгъэпщэныгъэм къэхутакIуэм IэмалыфI 
ды дэ къритащ щIыпIэ куэдыр здэщыIэр 
къигъэнэхуэн, тхыгъэ щхьэхуэхэр ятри-
ухуэн, географие псалъалъэхэм щIихуэн 
щхьэусыгъуэхэр къарищIэкIын. ЕмыкI 
Нуржан зи ужь ихьа Iуэхур абрагъуэт, жы-
пIэми ущыуэнукъым. Илъэс куэдкIэ абы 
щэ бжыгъэкIэ пасэрей картэхэр щIип щы-
тыкIащ, щигъуэт щIыпIэцIэхэр къыхитхы-
кIащ. ЕтIуанэ гугъуехьу ЕмыкIым къы зэ-
ринэкIын хуей хъуам щыщщ хъумапIэхэм 
щызэбгрыпхъа картэжьхэм я къэгъуэ-
тыныр. Абы и лъэныкъуэкIэ щхьэпэ хъуащ 
Урысей къэрал зауэ-тхыдэ архивым 
(РГВИА), Куржым и къэрал тхыдэ архивым 
(ЦГИАГ), Краснодар щIыналъэм и къэрал 
архивым (ГАКК) я картэ гъэтIылъыгъэхэр. 
Ауэ, къэхутакIуэм зэрыжиIэмкIэ, псоми 
ящ хьэпрыкIыжащ «Зауэ къэхъукъащIэхэм 
я журналкIэ» зэджэ къыдэкIыгъэхэр. Абы-
хэм къызэщIаубыда документхэм къыхо-
щыж зы щIыпIэм икIыу адрей щIыпIэм 
хуэ зышэ тIасхъэщIэх гъуэгухэр, пащты-
хьы дзэм тIысыпIэ щищIу щыта псыхъуэ-
хэм рэ къуэхэмрэ, псыежэх цIыкIухэмрэ 
нобэкIэ цIэншэу къэна Iуащхьэхэмрэ. Ауэ 
бийм зыщихъумэурэ Iэпхъуэшэпхъуэныр 
зи натIэ хъуа адыгэ къуажэхэмрэ щтапIэу 
зыхыхьэж мэз куэдым я фIэщыгъэхэр 
къызэрыхэщым уасэ иIэтэкъым – абыкIэ 
адыгэ лIакъуэ куэдым я къекIуэкIыкIар уб-
зыхуныр псынщIэ хъурт. Псори зэгъусэу 
абы къигъуэтыжащ щIыпIэцIэ мини 6-м 
щIигъу. МащIащэщ абыхэм ящыщу щIэ-
ныгъэлI нэхъыжьхэм я лэжьыгъэхэм къы-
щыкIуар – нэхъыбэр иджыщ хэIущIыIу 
щыхъур, я IукIэ нэсыр щызэтеувэжыр.

ЕмыкIым пасэрей картэхэм къарихыжа 
щIыпIэцIэхэр зыхиубыдэ щIыгукIэ зэщхьэ-
щигъэкIри, адыгэ лIакъуэхэм я цIэкIэ гуп-
гупурэ игуэшащ. Апхуэдэу къэхутакIуэм и 
лэжьыгъэр «Абазэхэ хэкур», «Беслъэней 
щIыналъэр» (мыбы абазэхэмрэ къэбэр-
дей хьэжрэтхэмрэ хригъэубыдащ), «Бжьэ-
дыгъу хэгъэгур», «Шапсыгъышхуэр», 
«Шап сыгъ цIыкIур», «Натыхъуей лъахэр», 
«КIэмыргуей хэкур» (мыбы хыхьащ «Мам-
хэгъыр», «Хьэтыкъуейр», «Мэхъуэшыр»), 
«Садзхэр», «Убыхыр» фIэщыгъэхэр зиIэ 
Iы хьэхэмкIэ зэщхьэщыха хъуащ. Дауи, 
гурыIуэгъуэщ, зи цIэ къитIуа хэгъэгухэм я 
гъунапкъэхэр фIыуэ зэрыпхузэщхьэщымы-
гъэкIынур, апхуэдэу щыт пэтми, гъунапкъэ 
пыу хыкIахэр щыIэщи, абыхэм къэхута-
кIуэр ящхьэдэхакъым.

Нахуэ зэрыхъуащи, «КъухьэпIэ Шэрджэ-
сейм и тхыдэ лъахэ щIэныгъэр» лъахэхутэ 

зэужьыр тхылъ зыбжанэу зэхэтынущ. 
Тхылъ къэс къызэщIаубыдэну щIыпIэхэр 
Iы хьи тIу зэхэтынущ: япэ гупым хыхьэнущ 
псыхъуэхэм, бгыхэм, мэзхэм, къуакIэ-
бгыкIэхэм я фIэщыгъэхэр; етIуанэ гупыр 
адыгэ-абазэ-убых къуажэхэм ятеухуауэ 
щытынущ. Япэу къыдэкIа тхылъыр зытеу-
хуар Абазэхэ хэкуращи, абы и зэхэлъыкIэр 
къэдгъэлъэгъуа гъэпсыкIэм тетщ. Ауэ 
пщыгъуэ зыбжанэу зэхэт КIэмыргуей хэ-
кум и гугъу щищIкIэ, щIыпIэцIэхэр Мам-
хэгъ , Хьэтыкъуей, Мэхъуэш лъахэм ятреу-
гуэшэж. Апхуэдэ бгъэдыхьэкIэр къабыл 
умыщIынкIэ Iэмал иIэкъым – щIыпIэхэр уи 
нэгу къыщIегъэувэ, здэщыIэмкIэ уегъэ-
гъуазэ, къуажэхэмрэ цIыхухэмрэ я бжы-
гъэр бгъэнэхуэну Iэмал къует. Ар зы лъэ-
ны къуэкIэ. НэгъуэщI лъэныкъуэкIэ укъеп лъ-
мэ, Хэкум икIа къуажэхэри, зэхыхьэжа жы-
лэхэри, кIуэдыжахэри нэрылъагъу къещI.

Нобэр къыздэсым зи теплъэри зи IукIэри 
зэфIэгъэувэжыгъуейуэ щыта щапхъитI 
къэтхьынщ, тхылъым и мыхьэнэр зыхуэ-
дизыр къридгъэлъэгъуэн папщIэ. Псыжь 
хэлъэдэж псышхуэщ Щхьэгуащэ, урысыб-
зэкIэ Белая жыхуаIэр. Абы бгыщхьэмкIэ 
къыщыхэлъэдэж псыхъуэ цIыкIуитIым – 
Шунтукрэ Хаджохрэ – адыгэбзэр я къе-
жьапIэу зэрыщытым зыми шэч къытри-
хьэртэкъым, ауэ я къэпсэлъыкIэ нэсым 
щыгъуазэ нэхъыжьхэм яхэтыжтэкъым. Ар 
къызыхэкIа щхьэусыгъуэхэм ящыщщ а 
щIыпIэхэм куэд лъандэрэ адыгэ зэри-
мысыжар. ФIэщыгъэхэм я IукIэр зэфIа-
гъэувэжын гуращэкIэ къыхуамыгупсыса 
къэнакъым. Шунтук псы цIыкIум, псалъэм 
папщIэ, картэхэм ущрохьэлIэ «Чундук», 
«Вундук», «Шендук», «Шундуко», «Ввиди-
ко», «Вондакао» тхыкIэхэр иIэу. Адыгэбзэр 
фIыуэ зыщIэм дежкIэ гугъукъым ахэр 
щызэбгъапщэм деж къэбэрдей – кIахэ 
псэлъэкIэхэм я лъэужь тхыкIэхэм къы-
зэрытещыр: «Цундыкъуэ» // «Вындыкъуэ». 
«Цунд» // «вынд» – къуалэбзу лъэпкъы-
гъуэщ,  «къуэ» – щIыпIэцIэ куэдым ущри-
хьэлIэ, зи кур псым диха щIыналъэ е уэх, 
жыхуиIэщ. Ауэ «цунд» // «вынд» псалъэр 
зэхьэкIауэ къыщагъэсэбэпым деж «фIы-
цIэ» мыхьэнэр егъуэт. «Вындым хуэдэу 
фIыцIэщ», жаIэ. Щхьэгуащэ къыхэлъэдэж 
псы цIыкIум теухуауэ жыпIэмэ, ар къы зы-
дэж къуэладжэ цIыкIур IупщI-IупщIу зэ-
телъ мывапцIэу дэхащи, адыгэхэм а фIэ-
щыгъэр къызыхахар гурыIуэгъуэ мэхъу.

«Хаджох» зи фIэщыгъэ псы цIыкIури 
бгыщхьэм къыщожьэри Щхьэгуащэ къы-
хохьэж. Ари картэхэм зэтемыхуэу къыщо-
кIуэ – «Кожау», «Каджох», «Кожох, «Хо-
джок», нэгъуэщIхэри. Дэтхэнэ тхыкIэр пэ-
жым пэблагъэми гурыIуэгъуэ дыдэ хъуну 
къыщIэкIынтэкъым, IуэрыIуатэхутэ Ба-
хъуэ Ержыб итхыжа зы хъыбарыжь мы-
хъуатэмэ. А текстым къыхэщащ «Къо жьау» 
зи фIэщыгъэ псы цIыкIум и цIэр. НобэкIэ 
псыр нэхъыбэм зэращIэ «Хаджох» жыIэ-
кIэм пхуешэлIэнтэкъым, ардыдэр урыс 
картхэм япэ дыдэу зэрыратха «Кожау» 
псалъэр мыхъугъатэмэ. Арыххэуи, «жьауэ 
зыдз къуэ» мыхьэнэр зыхэлъ щIыпIэцIэу 
ди пащхьэ къоувэ «Хаджох» псыр.

Адыгэхэр мащIэ дыдэу фIэкIа къы-
зыдэмына псыхъуэхэм я цIэхэр зэфIэб-
гъэувэжыныр тыншкъым, цIыхур къэгъэ-
науэ, тегъэщIапIэ пщIы хъуну тхыгъэр ма-
щIэ дыдэу фIэкIа щымыIэмэ. «Уарп» 
псыежэхыр цIыкIу дыдэкъым, жылэ куэд и 
Iуфэм Iусщ, ауэ адыгэм и макъ ин дыдэу 
къызэрыщымыIужым къыхэкIыу, «Уруп» 
жыIэкIэр текIуа хъуащ. Ауэ абы и IукIэ 

пэжыр гугъущэ удемыхьу пхуэгъэнахуэми, 
къыхэлъэдэж псы цIыкIу куэд хъума 
 хъуакъым, къэнахэми я теплъэр гурыIуэ-
гъуэ дыдэкъым. Иджырей картэхэм къы-
тенар псы цIыкIуиблым я цIэрщ: Теген, Ку-
ва, Картамук, Химеч, Кунтимес, Джельт-
мес, Бей-Мурза. Адрейхэм я фIэщыгъэхэр 
зэрыщыту зэрахъуэкIащ. Картэжьхэм ущ-
рохьэлIэ «Псажияко», «Псбхундь», «Псил-
бариш», «Ферзь», нэгъуэщIхэми. Зыми и 
цIэр нобэрей адыгэбзэм щызэрахьэр-
къым. Ауэ зэгъэпщэныгъэ Iэмалым и фIы-
гъэкIэ адыгэбзэм лъэ быдэкIэ къыхэувэ-
жауэ жыпIэ хъунущ Бдзэжьеикъуэ, Псыб-
гъунж, Псыбэрышэ, Хуарзэ псы цIыкIухэм 
я фIэщыгъэхэр.

«Нартхэр» адыгэ лIыхъужь эпосым 
куэдрэ къыхощ Дестэ губгъуэ жыхуиIэ 
фIэ щыгъэр. Тхыдэжьхэм зэритымкIэ, ар 
Тхьэ гъэлэдж и хэщIапIэу, жылапхъэр 
щригъэфIакIуэ щIыпIэу щытащ. НобэкIэ 
ар зыхуэзэр жызыIэжын нэхъыжь щы-
мыIэу, фIэщыгъэр хъыбаркIэ фIэкIа зе-
кIуэжыртэкъым. ЕмыкI Нуржан къигъуэ-
ты жа картэжьхэм языхэзым къыщыгъэ-
лъэгъуащ ар – Лабэрэ Хуэдзрэ я зэхуакум 
ит щIы IэнэщIышхуэм и фIэщыгъэу. 
Иджы ри къыздэсым зэрыгубгъуэщ а щIы-
пIэхэр. Арыххэуи, ди лъахэм и зы ныбз 
къэIэтыжа хъуащ.

ЩIыпIэцIэхэм я псалъалъэ зэужьым 
щыщу Абазэхэ хэкум теухуа Iыхьэм апхуэ-
дэххэурэ щIыпIэ миным щIигъу къы-
зэпкърыха щыхъуащ, тополъабжьэ жыхуа-
Iэхэм хуэдэу пкъыгъуэ щитхум щIигъуи 
къи гъэнэхуэжащ.

ЩIэныгъэрылажьэм лъэпкъым и па-
щхьэ кърилъхьа лэжьыгъэр гъунапкъэн-
шэщ. Абы шэч хэлъкъым, ауэ екIуэкIа лэ-
жьыгъэм къигъэлъэгъуащ къуэкIыпIэ 
лъэ ныкъуэмкIэ щыIэ адыгэщIым и шы фэ-
лIыфэр, и щIыпIэцIэхэр, щекIуэкIа Iуэху-
гъуэхэр пасэрей картэхэмкIи мыбзаджэу 
зэрызэфIэбгъэувэжыфынур.  ЕмыкIым 
къихутэну зи ужь ихьа щIыналъэми и гуа-
щIэ пэлъэщыну ди гуапэщ. Лъэпкъ щIэны-
гъэр ипэкIэ зыгъэ кIуэтэну мы лэжьы-
гъэшхуэри зы Iэры хьэнухэм бзэмрэ тхы-
дэмрэ я пщIэр зэрыиныр зыхащIэнуи ды-
щогугъ.

ТАБЫЩ  Мурат,
«Адыгэ псалъэ» газетым

и щIэныгъэ обозреватель.

Фошыгъу узым цIыхубэм я 
гъащIэм щиубыда увыпIэм 
щIэныгъэлIхэмрэ дохутырхэм-
рэ щы тепсэлъыхькIэ, абы и къе-
жьапIэр щалъагъур фо шыгъу 
нэхъыбэ яшх зэрыхъуарщ, 
арщхьэкIэ а жа Iэм фIэкIыу, 
ерыскъы къы щIэгъэ кIыным  
телажьэ IуэхущIапIэхэм (абы-
хэм я нэхъыбэр уней IэнатIэщ) 
зыри япэрыуэну хэткъым. 

КЪЭПЩЫТАКIУЭХЭР щыIэщ, 
мэ лажьэ, уеблэмэ совет лъэхъэ-
нэ щымыIэжым и ГОСТ дамы-
гъэр ныпым хуэдэу зэIэпах. Нобэ 
дэни щыIэщ ерыскъыхэкIхэр  
пкъ ры пкъыу зэпкърызых Iэмал-
хэмкIэ узэда лабораторэ ехьэ-
жьахэр. Абыхэм щыуагъэн шэу 
къыщыбжаIэнущ шхыны гъуэ хэм, 
IэфIы кIэхэм сыт хуэдиз химие, 
минерал пкъыгъуэхэр, витамин-
хэр хэлъ ми. Ауэ фошыгъуу ха-
лъхьэр зыхуэдизым зыри къы-
щызэтеу выIэркъым, псом япэу гу 
зылъатэн хуейр ара пэтрэ, хэт 

IэфIу, хэти нэхъ IэфIыншэу 
ифIэфIщ жыхуаIэу.

 КIэнфетхэм я Iуэхур щхьэхуэщ, 
дызытепсэлъыхьыр пирожнэ, 
пы ченэ, торт, хьэлыуэ ящэхэрщ, 
зэ зыIуплъхьамэ, етIуанэу ар 
къэп щэхуну ухуэмеижу - псори 
фошыгъукIэ къуащ. Еплъын къу-
дей фIэкIа хэмылъу цIыхухэм 
ахэр зэрызэ фIэкIа къамыщтэми, 
ахэр зэрыхимылъафэм Iуэхур те-
гъэщIауэ щытынри хэлъщ. Фо-
шыгъу куэдыщэ хэлъщ тхьэвми 
абы далъхьэхэми. Далъхьэхэми 
щыжытIэкIэ, нэгъуэщI узыхэдэн 
щыIэ нэхъей, зэдыщIэкIыу псоми 
къагъэсэбэпыр кIэ зимыIэ 
«пхъэщ хьэмыщхьэ джемхэрщ». 
Нэхъапэхэми щыIащ ахэр, ар-
щхьэкIэ къэрал щIакхъуэгъэ-
жьапIэхэм ахэр дэни къыща-

гъэсэбэпу щытакъым. Пирож-
нэхэм далъхьэр нэхъыбэу варенэ 
лIэужьыгъуэхэрат. Нэхъ IэфIу 
ухуей - кхъужь, гуащIэ мащIэ 
щIэлъу жыпIэрэ - къыпцIэ, балий 
дэлъу къащтэ. Иджы-щэ?

Налшык и ерыскъы тыкуэн нэхъ 
ин дыдэхэм къыщыщIэдзауэ 
уней сату щIапIэ цIыкIухэмкIэ 
иухыжу куэдым дыщыщэхуащ, 
зым ейр мыхъумэ, адрейм нэ-
хъыфIкIэ дыщыгугъыу - зы къуп-
хъэм кърагъэджэлыкIауэ псори 
зыщ - уи гур къиуIэу IэфIыщэщ. 
Апхуэдэ хьэгъэщагъэм ар зы-
гъэхьэзырхэр щIыхуекIуэм и 
щхьэусыгъуэр гурыIуэгъуэщ - 
ерыскъыр нэхъыбэрэ щылъын 
щхьэкIэ, мардэ лъэпкъи щымыIэ-
жу, фошыгъур хэлъхьэн хуейщ. 
Зым ар егъажьэ, абыхэмрэ щэ-

хуакIуэхэмрэ я зэхуакум мылъку 
къыдэзыщIыкIхэм ар ящэж, тIури 
хуейкъым ерыскъыр кIуэдыну. 
Ари гурыIуэгъуэщ, ауэ ар зышх-
хэр-щэ? ЦIыхур псоми йосэ, псом 
хуэмыдэу сабийхэр. ИтIанэ, щхьэ 
дгъэщIагъуэрэ апхуэдиз сабий 
«гъэпщахэр» дэнэ къикIа жытIэу? 
Езым я жыпым телажьэурэ щIэб-
лэм я узыншагъэр зыIэ щIэ-
зылъхьэхэм хэт япэрыуэр?

Къэтщта пирожнэр Iубахъэм 
хуэдэу зэтепщIыкIыу зэтелъщ, 
IэфIышхуи щIэлъкъым, шхыгъуа-
фIэщ, и кум дэлъым дыносри, 
фошыгъукIэ къуа а «джем Iэ-
фIыжьымкIэ» ягъэнщIауэ къы-
щIокI. Супермаркет нэхъ инхэри 
аращ: мыIэрысэ, къыпцIэ, мам-
къут, балий, уеблэмэ лимон хьэ-
жа - пирожнэ лIэужьыгъуэу ягъэ-

хьэзырым гъуни нэзи иIэкъым. 
Дэтхэнэм ухуейми къащтэ, псори 
зыщ - джем хьэлывэщ,  кхъужьыр 
лимоным къыщхьэ щыкIыр къым. 
Джемхэр - ахэр иджыри къаб-
зэмэ - IуэхущIапIэ инхэм къыщIа-
гъэкI, мыдрей пирожнэ гъажьэ-
хэм ахэр зэбграхри, пщэфIыгъэу 
яIэм, ар тын шу къагъуэтауэ, далъ-
хьэ. Зыри елIалIэркъым апхуэдиз 
фошыгъур зэрызэраным. Шко-
лым къикIыж сабийхэр, студент-
хэр йожэри ахэр зэбграх… АтIэ 
аракъэ ерыскъы мыкъабзэм 
трагъэтIысхьа жыхуаIэр. Адэ-
анэхэм абы гу щылъатэр, я ныб-
жьым емылъытауэ, я сабийхэм 
лы лей зыкIэралъхьэу хуе жьа 
нэужьщ, ар нэхъ гъэзэкIуэ жы-
гъуафIэмэ.

ШЭРЭДЖ Дисэ. 

IуэрыIуатэм и 
пшыналъэ гъуэща

«Гъэл Хьэмыщэ и пшыналъэр» («Эпос о 
Гильгамеше») дунейпсо литературэм и нэ-
хъыжьыж, тхыдэр щыхьэт зытехъуэ гъу-
щIынэтх тхыгъэщ. ЖаIэ ар илъэс мини 
4,2-кIэ узэIэбэкIыжмэ, пасэрей хьэт лъэп-
къыжьым и зы къудамэу Тигррэ Евфратрэ 
ТIуащIэм (Месапотамием) щыпсэуахэм 
(щхьэфIыцIэкIэ зэджэжу щыта шумер-
хэм) я IэдакъэщIэкIыу. Хьэтхэм, ащырхэм, 
аккадхэм, бабылейхэм къратхыкIыжым 
зэIэпахыу яхъума пшыналъэм къеIуатэ 
щхьэ фIыцIэхэм я пщышхуэу Гъэл Хьэ-
мыщэрэ абы и ныбжьэгъу пэж Еныкъуэрэ 
зэщIыгъуу зекIуэ зэрыщыIар, а тIум ягъэ-
хъа лIыгъэр, Еныкъуэ лIа нэужь, Гъэл Хьэ-
мыщэ мылIэжыным и щэхур къилъыхъуэу 
дунейр къызэрызэхикIухьар, Хьэдрыхэ 
ехыу нартхэм я анэу Сэтэней Гуащэм зэ-
рыIущIар, цIыху лъэпкъыр къызыте хъу-
кIыжауэ жыхуаIэ Нухь (Пащты Уд жы хуи Iэу 
тхыгъэм къыхэщыжым) зэрыхуэзар. 

Гъэл Хьэмыщэ и хъыбарыр япэ дыдэу 
зытхыжар езырауэ, е абы и унафэкIэ ятIэ 
чырбышхэм гъущIынэтхыу традзауэ хуа-
гъэ фащэ щIэныгъэлIхэм. Тхыдэм зэры-
хуи гъэфащэмкIэ, Гъэл Хьэмыщэ псэуащ 
ди лъэхъэнэм ипэкIэ 2700-2600 гъэхэм, ар 
Урыкъуэ къалэм и пщышхуэт, Нынсунрэ 
Лугъэлбандэрэ я къуэт. 

Тхыдэр щыхьэт зытехъуэ пщышхуэр ду-
нейм тетамэ, абы и зекIуэшхуэр пэжмэ, 
адыгэ IуэрыIуатэм дигъэцIыхуж нартхэр 
зэ  рыщыIари, тхылъ лъапIэхэр зытеп сэ-
лъыхь Псыдзэшхуэм и хъыбарри, Нухьрэ и 
унагъуэмрэ абы къызэрелари пэжщ, 
къызэрыщIэкIымкIэ. Ауэ щыхъукIэ, цIыху 
цивилизацэм Iуэхугъуэ нэхъ ин дыдэу 
къыхэщыжхэм я щыхьэтщ Урыкъуэ 
пщышхуэм и пшыналъэр! 

«Гъэл Хьэмыщэ и
пшыналъэм» щыщ пычыгъуэ

...Арыххэу кхъуафэжьейм исыр къолъэ, 
бгыщхьэм тет лIыжьым деж и лъэ ешар 
нехьэс, къыхэнэжа къарур зэхуехьэсри 
жеIэ:

- Къарууэ мы си пкъым хэлъар згъэ-
лэжьащ укъэслъыхъуэурэ, ди адэшхуэу 
Пащты Уд! Ухэт жыпIэмэ, ШыкIуртIымщэху 
мэзым и хъумакIуэу Хъумбабэ зыIэщIэкIуэ-
дар сэращ, Уащхъуэ Гуум и гур къизытхъа-
ри сэращ, сыкъызэрыпкIэлъыкIуа къур-
шыщхьэм аслъэныжьхэр тезукIыхьари сэ-
ращ, Гъэл Хьэмыщэ жыхуаIэу Урыкъуэ 
жыжьэм и пщырщ. 

- Уи нэкIур игъуащ, ужэщIащ, икIи унэщ-
хъейщ! Уи щхьэр къыпхуэмыIэту, уи кIуэ-
цIыр ижьыкIыу укъыщIоплъ. ЩIыпIэ жы-
жьэм укъикIа хуэдэщ: дыгъэ жьэражьэм-
рэ жьапщае гуащIэмрэ уи щIыфэр ясащ, 
ныбаджэ тхьэмыщкIэу езыр ужэбзащ, - 
жи Пащты Удым. 

- Сыту си нэкIур имыгъуэнрэ, сымы жэ-
щIын рэ, сымынэщхъеинрэ! Си щхьэр 
къысхуэ мыIэту, си кIуэцI имыжьыкIыу сы-
къы щIэ мып лъынрэ!  ЩIыпIэ жыжьэм къи-
кI зе кIуэ лIым сыту сыхуэмыдэнрэ, дыгъэ 
жьэ ражьэмрэ жьапщае гуащIэмрэ си 
щIыфэр ямысынрэ, ныбаджэ тхьэмыщ-
кIэу езыр сымыжэбзэнрэ… Си ныбжьэгъу 
пэжу Еныкъуэ, шынэхъыщIэ схуэхъуауэ си 
гъусэр, Хъумбабэрэ Уащхъуэ Гуумрэ 
къыздэ зукIар, Урыкъуэ къурш джэдухэм 
щы зыхъу мар, нэщIэбжьи гуфIэгъуи къыз-
дэзыгуэшар цIыху лIэкIэу дунейм ехы-
жащ. Жейуэ къысщыхъуу, седжэмэ, къэ-
тэ джын къысфIэщIу махуэхэр кIуащ. Ауэ 
зэгуэр и пэ гъуанэм къипщащ хьэпIа-
цIэжьхэр. Абдеж апхуэдизкIэ сышынати, 
ди адэ, си щхьэр къесхьэжьауэ къумым 
къы щызоущыхь. Зыми си узыр сщхьэщи-
хыр къым, зыми хуэмыдэжу ар къызофыкI. 
Сэри аракъэ си натIэр - цIыху хуэдэу сы-
лIэу, сыкIуэдыжыну?! Иджы укъэзгъуэта-
щи, уи щэхур къызжеIэ! Сыхуейкъым сы-
лIэну, аращ си гур хэзыгъэщIыр, - ет жэуап 
Хьэмыщэ. – Куэдрэ сыплъыхъуащ, Пащты 
Уд! ЩIым и гъунэм сыкъэсащ. Уи хъыбар 
дунеижьым къыщрахьэкIырти, къуакIэб-
гыкIи, къум нэщIи, мэз Iуви, Ажалыпс 
ФIыцIэри къызэпысчащ. Нэхъ псынщIэIуэу 
си лъэр къэсхьэсыну сыхущIэкъурти, жей 
зыхуэзгъэныкъуащ, си ныбэ изу сышха-
къым, си лъи сыщысхьыжакъым. Нартхэ я 
гуащэу псори зыщIэ Сэтэней деж сы-
къэмыс щIыкIэ си щыгъыныр лэжьат. 
ЩIы лъэр зыхэскIухьащ сэ мыщэхэр, хьэIу-
цыдзхэр, аслъэнхэр, къурш джэдухэр, 
къап лъэнхэр, щыхьхэр сыукIыу, я лыр 
сшхырэ я фэр си щыгъыну. АпхуэдизкIэ 
теплъаджэ сыхъуати, Сэтэней гуащэ 
къызэрысIуплъэу шынэри, унэм зыщIи-
убыдэжат. СагъызкIэ жыгищэрэ тIощIрэ 
зэщIэсшхэри, Ажалыпс ФIыцIэм IэпэкIэ 
семыIусэу пхъэ бэлагъхэмкIэ сыщесащ, 
зэрыщыту лэжьэху! СызыщIэбэгыу апхуэ-
дизу сызылъыхъуэм сыхыумын, Пащты 
Уд! – узым къызэгуитхърэ гугъэ кIапэм 
зэт риIыгъэу мэлъаIуэ Хьэмыщэ. 

- Щхьэ ушынэрэ апхуэдизу, Хьэмыщэ? 

Тхьэ хэм ялърэ цIыхулърэ зэхуэдэу пщIэтщ! 
Укъыщалъхуам щыгъуэ тхьэхэм Хасэ зэха-
шат, уи унафэ ящIыну: угъащIэ мащIэрэ 
игъащIэ псокIэ упсэунрэ яубзыхуну? АтIэ, 
дэнэ щыпщIэрэ уэ абыхэм къыпхуаухар?! 
ЗэгъащIэ: тхьэхэр тхъуцIынэмэ, цIыхухэр – 
шэжыпсщ; тхьэхэр щхьэмыжмэ, цIыхухэр 
- хуэнсапIэщ… УепIэщIэкIащ уэ, Хьэмыщэ, 
аслъэныфэр уи плIэ ибдзэну, хуеякъым 
щхьэзакъуэу къумым уихьэжын. Сыту 
жыпIэмэ, уи гущхьэм къыщылыба мафIэр 
игъэужьыхыжыну зы псалъи пхузиIэкъым! 
КъызжеIэт, Хьэмыщэ, урыкъуэпщым хуэ-
фащэ теплъаджэ зищIыну, лIэныгъэм 
щышынэу щIы гъунэм къэсыну?! Хьэмэрэ, 
игъащIэкIэ щытыну ди мывэкъалэхэр? 
Игъа щIэ псокIэ цIыху пхуэгъэбийрэ? Игъа-
щIэ псокIэ уи къуэшым упыкIрэ? ИгъащIэ 
псокIэ псы уэрхэр ежэхрэ? ХьэпIацIэ 
жэрумэм къыкIуэцIыпща хьэндырабгъуэр 
игъащIэкIэ лъатэрэ? И нэ щызу Дыгъэм 
игъащIэкIэ еплъыфа пцIыхурэ? Ауэ щы-
хъукIэ, цIыхур – Тхьэмадэ?! Елэл щызэ-
хишэ  тхьэхэр зэхохьэ, ахэращ ди унафэ 
зы щIыр: гъащIэм и щIэдзапIэмрэ и 
кIэухымрэ къэзыбжыр, къабжари тщызыб-
зыщIыр. А псоми ди Iуэху хэлъкъым, Хьэ-
мыщэ. Мыхьэнэуэ гъащIэм хэлъыр зыщ - 
псэур ирепсэу! 

Гъэл Хьэмыщэ йогупсыс нэхъыжьы-
фIым и псалъэ Iущхэми, и гур нэхъ псэху-
жа хуэдэу щIоупщIэ: 

- Сыноплъри, Пащты Уд, укъызэры-
гуэкIщ: лъагагъкIи лъэщагъкIи тхьэм 
ухуэмыдэ. УцIыху теплъэщ, сэ усхуэдэпсщ, 
зыщыбгъэпсэхукIи уи гущIыIу къэгъэзащ. 
КъызжеIэ зы закъуэ – тхьэ Хасэм ухашэу, 
мылIэжыныр тыгъэ дауэ къыпхуащIа?

- Апхуэдиз гъуэгу къыщыпкIуакIэ, уи лIы-
гъэм пщIэшхуэ хуэфащэщ. НыбжесIэнщ 
сэ щэхушхуэу тхьэхэм яхъумэр… Шурей 
Пэкъуэ жиIэу къалэ уоцIыху, жылэ гуп 
 къепщIэкIарэ Фыратыпсым деж щысу. 
Мис а къалэрщ  тхьэхэм я унэр. Зэгуэр 
Хасэ зэхашэри, унафэ ящIат щIылъэм 
Псыдзэшхуэ къраджэу, цIыхуу дунейм те-
тыр яукIыну. Хэтащ а Хасэм тхьэ-адэу Ану, 
Елэл, Иныгу, Еэ Нэху сымэ. Тхьэхэм жаIэр 
дыжиIэу Хасэм хэтами, Еэ Нэхуу хым и 
тхьэр пщIыхьу си деж къакIуэри, щэхуу 
къызжиIащ: «ТIутIэ Быдэ и къуэ, уи унэр 
зэтехи кхъухьышхуэ щIы. Уи псэр япэ игъэ-
щи, фIыгъуэ нэпцIым ухуемыплъэкI. А 
кхъу хьым игъэтIысхьэ псэ зыIуту уи нэм 
илъагъур. ЗэпэплIимэу щIы ар, и бгъуагъи 
кIыхьагъи зэхуэдэу, унащхьэ хуэщI». Ауэ 
щыхъум, Еэ пщIэ хузощI, тхьэхэм я щэхур 
къызэрысхуиIуэтам щхьэкIэ си щхьэр со-
гъэщхъ: «Уи дзыхь къызэбгъэзу ар щы жы-
пIакIэ, уи псалъэм сыфIэкIынкъым, зэры-
жыпIэу псори сщIынщ. Ауэ сыт жылэм 
яжесIэнур, ар дауэ нэхъыжьхэм къысхуа-
гъэгъуну?!», - жызоIэ. «Елэл къысхуэфI-
къы ми, и пащхьэ сикIынщ сымыгъэгуб-
жьу, си мылъку зэщIэскъуэнщи, хым 
сытехьэжынщ, сыщыпсэунщ Еэ и жыла-
гъуэм яжеIэ», - жи. Нэхулъэр къыщызэщIи-
тхъым сегупсысащ къыспэщылъ лэжьы-
гъэм, абы къарурэ зэману ихьынум. IэщIа-
гъэлIхэр зэхуэсшэсщ, есхьэжьа лэжьы-
гъэр яхуэсIуатэри, зэщIыгъуу унэхэр 

ит хащ, бжыхьхэр зэпкърытхыжащ. ЦIыкIу-
хэм сагъызыр къахь, нэхъ инхэм Iэдэ-уа-
дэр кърахьэкI. Махуитхум зэпкърыт лъ-
хьащ кхъухьыр: IэфракIищэрэ тIощIрэ и 
бгъуа гъыу, апхуэдизи и кIыхьагъыу. Еханэ 
ма хуэм кхъухьым и лъэгур издзри, Iы-
хьиблу зэпрысхулыкIыжащ, сызыхуеину 
Iэ мэпсымэхэр дэсхьеящ, щIыдагъэрэ са-
гъызрэ зэхэзгъажьэри лъэгум искIэжащ, 
дагъэкIэ блынхэр зэщIэтшхащ. Къыз-
дэлажьэхэм папщIэ махуэ къэс тани мэли 
сыукIырт, мэракIуэпси  шагъыри езгъа-
фэрт, тхъукIэ згъашхэрт. ГуфIэрт псори я 
IутIыж махуэ нэхъей. Хьэзыр хъуащ ауэрэ 
кхъухьыр… Ар апхуэдизкIэ инт, хьэлъэти, 
псым зэрытедгъэхьэнур къысхуэщIэртэ-
къым. Ауэ щыхъум, пхъэ пэщIэдгъакъуэм, 
дыщIэрыIэурэ дгъэкIуэтащ. Абдежым 
сыублэри, дыщэ-дыжьыну зэхуэсхьэсари, 
мылъкурэ Iэщу сиIэри, си унагъуэри, ди 
щIыпIэм псэущхьэу щызекIуэм я зэхъу-
зэбзи згъэIэпхъуащ кхъухьым. Шэмэш 
тхьэ-дыгъэ нэхум и нэфI къысщыхуагъэнт, 
щIэплъыпIэмкIэ ехыжын ипэ къихуэу 
къызжеIэ: «Пщэдджыжь псыдзэр къеуэ-
нущи, умыбэлэрыгъ! Жэщым къэпщIэнщ 
ЩIакхъуэ уэшх жыхуаIэр! Кхъухьым удэ-
кIуея нэужь, бжэр хуэщIи, и кIуэцIымкIэ 
са гъыз къицIэлъыж».  Къысхуагъэлъэ-
гъуа пIалъэр къыщысым, ЩIакхъуэ Уэшх 
жы хуаIэр си нэгу щIэкIащ, нэху щыри 
цIыхум имылъэгъуа псыдзэр къеуащ. Ду-
нейр апхуэдизкIэ шынагъуэти, си нэр зэ-
теспIэу щхьэ псори зыщызмыгъэгъуп-
щэрэ жысIэрт. Унафэр унафэти, кхъухьым 
сыдэкIуейщ, бжэр къыхуэсщIри, сагъыз-
кIэ зэщIэсшхэжащ. Абдежым уэгум пшэ 
фIыцIэшхуэ къыщхьэщыхьащи, къре-
кIутэх. Уэлбанэм япэ иту тхьэхэр къы зэ-
рехьэжьащи, Щыблэ мафIэр къытхедзэ, 
Шулъэтрэ Хьэнышрэ къызэрохь, Ерэгъэл 
псыIущIэр Iуеуд, щIылъэр щIэзы пIытIэну 
блыным хуэдэу зэбгъурыту къох ахэр… 
Арыххэу махуэм жэщу зыкъызре дзэкIри, 
щIылъэр фалъэм хуэдэу зэгуоуд. Япэ ма-
хуэм ипщэмкIэ жьышхуэ къыщыкъуэуащ, 
пшэ фIыцIэхэр къызэдихьу, абы бгыхэр 
занщIэу щIигъэнат. Къызэрыхьырт псы-
дзэр, биидзэм хуэдэу. Дунейкъутэжыр 
апхуэдизкIэ шынагъуэти, цIыхухэр зэры-
лъагъужтэкъым, зэрыгъэгужьеяти, зым 
адрейр къыфIэIуэхужтэкъым. Уеблэмэ 
тхьэхэр шынэжри, уэгум ихьэжат. Тхьэ-
гуа щэхэм я лейуэ, зи макъым удэзыхьэх 
Ин-Анэ мэкIий, лъхуэ нэхъей: «Зэпытрэ 
зэкIэсу укIуэ а махуэр, си цIыхухэм зауэ 
ящес щIылIар! Дауэ къытIэщIэщIа мы гуIэ-
гъуэр?! Дауэ дигу къэкIыхха мы телъы-
джэр?! Сыт къыщIэслъхуар сэ цIыхухэр, 
бдзэжьейм хуэдэу псым хэздзэжыну-
мэ?!». Тхьэхэм ящIам нэхъ шынагъуэ зэи 
зэрыщымыIар я нэгу щIэкIыжати, зызэра-
къузылIэ, зокуэфэуэж, я Iупэхэр Iурыгъу-
щыкIауэ мэгъуахъуэ… Апхуэдэу кIуащ ма-
хуихрэ жэщиблрэ. Махуэ ебланэм псыр 
увыIащ, жьапщэри нэхъ кIащхъэ хъуащ. 
Щхьэгъубжэр къыIусхри, си нэгум нэху 
 къридзащ арыххэу. Нэм къиплъыхьым псэ 
Iуту зы цIыху щыслъагъуртэкъым. Псори 
щIым щыщ хъужат. КъуакIэбгыкIэр зы-
гуэрым трилъэщIа нэхъей, зэхуэдэ хъуат. 

Си нэгу щIэкIыр схуэмышэчу лъэгуа жьэ-
мыщхьэу сещэтэхри, си нэпсыр къежэ-
хащ. Зы тIыгу гуэр щыIэххэмэ, къэслъы-
хъуэу си нэм къезгъэжыхьмэ, аддэ 
жыжьэу сыдж къыхэпIиикIырт хыщхьэм. 
Ар Нэ цIыр жыхуиIэ Iуащхьэрат. Абы ды-
щы нэсым кхъухьыр зыщIыпIэ жьэдэнэщ, 
хъурзэ еддзыхам хуэдэу и пIэ инэри, 
адэкIи-мыдэкIи дымыкIуэфу бгыщхьэм 
дытенащ. МахуиблкIэ дыщытауэ, тхьэры-
къуэр къыщIэсхри, згъэлъэтащ. ТIысыпIэ 
и  мыгъуэту къигъэзэжащ абы. ПцIащхъуэр 
згъэлъатэри, тIысыпIэ имыгъуэту къи-
гъэзэжащ. Къуаргъыр згъэлъатэмэ – 
тафэ къигъуэтауэ, шхэрэ вей ищIу къызо-
лъагъу. Ауэ щыхъум, дыкъызэрелам 
щхьэ кIэ тхьэлъэIу сщIыжащ, лъэныкъуи-
плIымкIэ Iугъуэр ихьу. Жьэрымэр тхьэ хэм 
щаIурыуэм, Iугъуэр къыщалъагъум, Уащ-
хъуэм къехри, бадзэм хуэдэу къы зэ-
пщIэкIащ. Тхьэ-анэр къызэрысу, и пщэм 
илъ щыгъэ блар зэрихщ, лъагэу иIэтри, гу-
фIэу жиIащ: «Уэ, ди тхьэу Тхьэшхуэ! Мы 
махуэм къэщIэрэщIэжа ГъащIэм щыгу-
фIыкIыу си щхьэгъусэу Ану тыгъэ къысхуи-
щIа щыгъэ щIыхур сигу зэримыхунум хуэ-
дэу, нобэрей махуэри зэи сщыгъупщэн-
къым! ФыкъекIуалIэ, уэгурысхэ, фыхэIэбэ 
тхьэлъэIум! Ауэ Елэл гъунэгъу зыкъ-
ремыщI, аращ псыдзэр зэхэзублар, си 
цIы хухэр псэкIуэду абы езыгъэхьар!». 
Елэл апхуэдэ икIагъэ щрапэсым къы зэ-
кIуэкIащ, къытехьащ, кхъухьыр щилъа-
гъум, тхьэхэм закъыхуегъазэри жеIэ: «Хэт 
а псыдзэм къелар? Псэ Iуту зы цIыху къе-
лын  хуеякъым абы!». Нынурт жеIэ: «Еэ нэ-
мыщI нэгъуэщIым лъэкIакъым! Абы псори 
ещIэ, и нэгу псори щIокI». Ауэ щыхъум Еэ 
къоп салъэ: «Уэ, Елэл, улIыхъужьщ, уэ 
нэхъ  Iущ тхьэхэм яхэткъым! Дауэ-тIэ, уе-
мы  гупсысу, псыдзэ зэрыпщIар?! Гуэныхь 
зытемылъхэми  ятеплъхьащ, зэи щымы-
уахэми дзы яфIэпщащ! Псыдзэ пщIыуэ 
зэрылъэпкъыу умыукIыу, щхьэ аслъэн 
яхэбутIыпщхьэу къуаншэр иумыгъэчэт-
хъа рэ?! Щхьэ щхъуэжь яхэбдзэу щыуар 
иумы гъэшхарэ?! Хьэмэрэ, уэгъу пщIыуэ лей-
зехьэхэр умыукIарэ?! Сэ уи щэху сIуэта-
къым, уи щIыбагъкIи сынопцIыжакъым. 
ЦIыхум я нэхъ Iущым пщIыхь и нэгу щIэз-
гъэкIри, абы къикIыр езым къыгурыIуащ. 
Апхуэдэу ди щэхури къитIэщIащ. Иджы уэ 
пхуэфащэр аращи – псалъэ гуапэкIэ 
зыхуэгъазэ абы, чэнджэщэгъу хуэхъу!». 
Елэл кхъу хьым  къыдэкIуейщ, си Iэр 
иубыдщ, тхьэ хэм сахишэщ, си фызыр 
лъэгуажьэ мыщ хьэу къызбгъэдигъэ тIыс-
хьэщ, ди натIэм къеIусри жиIащ: «Алъан-
дэрэ Пащты Уд цIыхуу щытащ. Нобэ щы-
щIэдзауэ ар тхьэ хэм яхуэдэщ, дэ тщыщщ! 
Щрепсэу Пащты Уд псы Iуфэм деж, псоми 
япэIэщIэу, щхьэхуэу». Аращ си хъыбарыр, 
Хьэмыщэ… Хэт Хасэ пхузэхишэн иджы, 
узыщIэхъуэпс гъащIэр тыгъэ пхуищIыну?! 
Махуихрэ жэщиблкIэ жеи еплъ, - псори 
зэрыщытар Урыкъуэ и пщым хуеIуатэ абы. 

Пащты Уд и хъыбарыр и кIэм зэрынигъэ-
су , Гъэл Хьэмыщэ жей IэфIым хилъэфащ. 
Хэт ищIэрэт абы и псэр зыдэпсэхужар… 
МахуиблкIэ жеяуэ пщыр къызэфIотIыс-
хьэж, мэщатэри, зэпIэзэрыту жеIэ:

- Сыт иджы сщIэнур, Пащты Уд? Дэнэ 
сыкIуэну? Си лагъунэм псэхэхыр щIэсщи, 
дэнэкIэ сымыплъэми ар слъагъуу 
къысфIощI!

Пащты Уд кхъуафэжьейзехуэу Уэрышэ 
Нэбий дежкIэ къоплъэкIри, жеIэ: 

- НобэкIэ зыщIыпIи умыкIуэ, хэт къакIуэ-
ми и Iуэху зумыхуэ. Хьэмыщэ псым шэи 
къабзэу зегъэгъэпскI, теплъа джэ зыщIа 
фэ лэжьахэр щегъэх, фащэ хужькIэ къэ-
хуапэ, нэхъапэм зэрыщытауэ лIы гуакIуэ 
ирехъуж. И хэкум игъэзэжу Урыкъуэ нэ-
сыжыху а щыгъыныр лэжьэнукъым, зэ-
рыщIэрыпсу щыгъынущ.

ЛIым зэрыжиIауэ, Уэрышэ Нэбий 
Хьэмыщэ псым ешэ, къабзэу зрегъэ-
гъэпскI , и шхужьым ешэкIа фэ укъуеяр 
хы фIедзэ, фащэ хужь къыщетIагъэ, тхьэ-
хэм хуэдэу дахэ къохъуж, кхъуафэжьейм 
ирегъэтIысхьэжри, хым тету къожьэж.

Апхуэдизу зылъыхъуам и щэхур 
къыхуэмытIэщIарэ и щхьэр къыфIэхуауэ 
Гъэл Хьэмыщэ къэсыжащ Урыкъуэ.  Хэкум 
нэс къэзыгъэIэпхъуэжа Уэрышэ Нэбий 
зыхуегъазэри, Гъэл Хьэмыщэ жеIэ:

- Урыкъуэ и блынхэм дэкIуейт, Уэрышэ 
Нэбий! Къысхуеплъыт мо дэтIыкIа къуэ 
задэм, лъэIэсыт пасэрей тхьэунэм и бжэ 
блыпкъым, щIыхьэ Ин-Анэ тхьэ-гуащэм и 
тхьэлъэIупIэу Ианэм - апхуэдэ быдапIэ 
хуэщIыну зы пщи къалъхужынукъым! 
ДэкIуей Урыкъуэ мывэкъалэм и блын 
лъагэ ми, зыплъыхь… КъызгурыIуэжащ си 
зекIуэр псыхэкIуадэ зэрымыхъуар. ЩIалэ-
гъуэ удзыр блэм сIэщIихами, гупсысэ 
щхьэ пэ хэсхащ къэзгъэщIам. Къэзгъэнащ 
си хъуэпсапIэр, сылъыхъуэжкъым гъа-
щIэшхуэ. Сэ псори иджыщ къыщызгуры-
Iуар…

ЗэзыдзэкIар
ФЫРЭ Анфисэщ.



 



Зыгъэхьэзырар
НЭЩIЭПЫДЖЭ Замирэщ

Футбол

Бэчхэ я унагъуэм
ди цIэр фIыкIэ ягъэIу 

Фыдогъэблагъэ! 

КъБКъУ-м и «Точка кипения» 
IуэхущIапIэм щекIуэкIащ ху-
дожникхэмрэ гъуазджэм и 
лэжьакIуэхэмрэ я академиче-
скэ проектым хыхьэу къызэра-
гъэпэща «Традиции и нова-
торст во в творчестве совре-
менных художников Северного 
Кав каза» етIуанэ лъэпкъыбэ 
щIэныгъэ-практикэ конферен-
цыр. Ар ящыщ зыт Художес т-
вэхэмкIэ Урысей Академиемрэ 
(РАХ) УФ-м и СурэтыщIхэм я зэ-
гухьэныгъэмрэ зэдалэжьа 
«Об раз женщины в творчестве 
современных художников Се-
верного Кавказа» Iуэхум хы-
хьэу Налшык щрагъэкIуэкIа-
хэм.

КОНФЕРЕНЦЫР къызэрагъэ-
пэщащ ХудожествэхэмкIэ Уры-
сей Академием (РАХ), СурэтыщI 
гъуазджэхэм я теориемрэ тхы-
дэмкIэ абы и щIэныгъэ-къэхута-
кIуэ институтым, УФ-м и Сурэ-
тыщIхэм я зэгухьэныгъэм. А 
Iуэхур Къэбэрдей-Балъкъэрым 
къыщызэрагъэпэщынымрэ ар 
щрагъэкIуэкIынымкIэ дэIэпы-
къуэгъу хъуащ КъБР-м и Су-
рэтыщIхэм я зэгухьэныгъэр, 
РАХ-м ди щIыналъэм щыщу хэт 
художник-академикхэр. Абы я 
лэжьыгъэхэр къагъэхьащ Мос-
ква, Санкт-Петербург, Налшык, 
Пятигорск, Мэхъэчкъалэ, Вла-
дикавказ, Грознэ къалэхэм, Ис-
панием, Франджым, Швейца-
рием, Тыркум, Ираным щыщ 
сурэтыщIхэмрэ гъуазджэмкIэ 
щIэныгъэлIхэмрэ. 

Конференцым и пэ къихуэу, 
РАХ-мрэ КъБКъУ-мрэ Iэ тра дзащ   
зэдэлэжьэну зэрауб зы хуам    щы-
хьэт техъуэ зэгурыIуэныгъэм. 
РАХ-м и лъэныкъуэкIэ абы Iэ  
тридзащ Кочемасовэ Татьянэ, 
КъБКъУ-м и лъэныкъуэкIэ рек-
торым и къалэнхэр зыгъэзащIэ 
ГъукIэпщокъуэ Мурат. Иужьрейм 
хьэщIэхэм фIыщIэ яхуищIащ 
 гъуазджэм хуащI хэлъхьэны-
гъэфI хэм папщIэ, икIи къыхи-
гъэщащ нэхъыжьхэм къащIэна 
щэнхабзэмрэ гъуазджэмрэ хъу-
мэным, лъапIэныгъэхэр гъэбэ-
гъуэным иджырей щIэблэри 
зэрыпэлъэщынум шэч къызэры-
тримыхьэр. Лъэныкъуэхэм я зэ-
гурыIуэныгъэм Iэмал къарет 
егъэ джэныгъэ, щIэныгъэ-къэху-
тэныгъэ, жылагъуэ, гъэсэныгъэ 
Iуэхухэм ятеухуауэ яку дэлъ 
зэпыщIэныгъэхэм зрагъэужьы-
ну, я зэпыщIэныгъэхэр ягъэбы-
дэну.

ЩIэныгъэ зэхыхьэм и япэ ма-
хуэм абы хэтхэр КъБР-м Щэнха-
бзэмкIэ и министерствэм ира-
гъэблэгъащ икIи зэIущIэ щра-
гъэ кIуэкIащ. Абы къыщыпсэ-
лъащ РАХ-м СурэтыщI 
гъуа з джэхэм я теориемрэ тхы-
дэм кIэ и щIэныгъэ-къэхутакIуэ 
институтым и унафэщI, акаде-
мик Ступин Сергей, РАХ-м и 
член-корреспондент, академик, 
гъуазджэ щIэ ныгъэхэмкIэ док-
тор Астраханцевэ Татьянэ. Къы-
хэбгъэщмэ, ар зытепсэлъыхьар 
гъэщIэ гъуэнщ: «Народное ис-
кусство в индустрии моды. К 

Хабзэ хъуауэ, ди къэралым щрагъэкIуэкI унагъуэм и пщIэр 
къэзыIэт, абы жылагъуэм щиIэ мыхьэнэр къэзыгъэлъагъуэ 
«Илъэсым и унагъуэ» зэпеуэр. Иджы еянэу къызэрагъэпэща 
апхуэдэ зэхьэзэхуэм хэтащ Урысей Федерацэм хыхьэ щIына-
лъэ псоми щыщ унагъуэ куэд. ЩIыпIэхэм щекIуэкIа Iыхьэм нэ-
хъыфIу къыщалъыта унагъуэ 384-р иджыблагъэ ирагъэблэ-
гъащ Москва. Абы къыщызэрагъэпэщащ къэралым и унагъуэ 
нэхъыфIхэр щагъэфIэж гуфIэгъуэ пшыхь. 

УНЭТIЫНЫГЪЭ зыбжанэу зэщхьэщыхауэ къызэрагъэпэщ уры-
сейпсо зэпеуэм и «Унагъуэ дыщэ» Iыхьэм, ди гуапэ зэрыхъущи, 
щытекIуащ Къэбэрдей-Балъкъэр Республикэм щыщ Бэчхэ Хьэз-
рэIилрэ Iэсиятрэ я унагъуэр. Зэщхьэгъусэхэм я унагъуэ дахэр 
Бахъ сэн районым хыхьэ Ислъэмей адыгэ къуажэшхуэм щопсэу, 
зэгурыIуэрэ зэдэIуэжрэ, пщIэрэ нэмысрэ илъу. 

Бэчхэр унагъуэу зэрытIысрэ илъэс 52-рэ хъуащи, а зэманым 
 къриубыдэу абы исхэм я цIэхэр фIыкIэ фIэкIа щыIуакъым зыдэс 
жылэми щIыналъэми. Унагъуэм я нэхъыжь ХьэзрэIил илъэс куэд 
лъандэрэ жыджэру пэрытщ егъэджэныгъэ-гъэсэныгъэ IэнатIэм, 
ехъулIэныгъэфIхэр зыIэригъэхьэу. «Егъэджэныгъэ лэжьыгъэм и 
ветеран», «КъБР-м егъэджэныгъэмкIэ щIыхь зиIэ лэжьакIуэ» цIэ 
лъапIэхэр, щIыхь, фIыщIэ тхылъ куэд, дамыгъэ лъапIэхэр къы пэ-
кIуащ апхуэдэ псэ хьэлэл лэжьыгъэм. ЕгъэджакIуэ Iэзэм, унэ-
тIакIуэ IэкIуэлъакIуэм и гъэсэнхэр мызэ-мытIэу пашэ щыхъуащ 
Бахъсэн районым, республикэм къыщызэрагъэпэщ спорт зэ-
хьэзэхуэхэм. 

Унагъуэм и гуащэ Iэсият илъэс 50-м нэблагъэкIэ щэнхабзэ Iэна-
тIэм пэрытащ. Ар япэщIыкIэ щылэжьащ Iуащхьэмахуэ районым 
и къалащхьэ Тырныауз дэт ЩэнхабзэмкIэ уардэунэм. ИужькIэ 
лэжьыгъэм щыпищащ Бахъсэн щIыналъэм. Iэсият илъэс куэдкIэ 
щIэблэр хуигъэсащ лъэпкъ къафэхэм, Iэмэпсымэхэм еуэным. 
ЕгъэджакIуэм и гъэсэнхэр жыджэру хэтащ щэнхабзэ, гъуазджэ 
зэпеуэ зэмылIэужьыгъуэхэм, увыпIэфIхэр къыщахьу. Апхуэдэ 
Iуэху зехьэкIэ екIум, лэжьыгъэм хуиIэ гумызагъагъэмрэ хэлъ 
жэуаплыныгъэмрэ къапэкIуащ яхуэфэщэн гулъыти. 

ЖыпIэнурамэ, Бэчхэ я унагъуэ дахэр зэрыщыту лъэпкъ щэнха-
бзэм итхьэкъуащ. Iэсият пшынауэщ, бынхэм яхэтщ нэгъуэщI ма-
къамэ Iэмэпсымэхэм (фортепианэ, бэрэбан) еуэхэри. Унагъуэр 
зэгъусэу щызэхуэсыжа пщыхьэщхьэхэм абыхэм уахэплъэну куэд 
и уасэщ: дэтхэнэми я нэгум къощ унагъуэр быдапIэ лъэщу 
зэраIэр, ар абыхэм я дежкIэ фIыгъуэ мылъытэу зэрыщытыр. 

 Бэч зэщхьэгъусэхэм я лъапIэныгъэ нэхъыщхьэ дыдэщ адыгэ 
хабзэмрэ нэмысымрэ тету япIа я бынищыр. Абыхэм ящыщ дэт-
хэнэми щIэныгъэфIрэ зэрыпсэун IэщIагъэрэ ирагъэгъуэтащ. 
Ахэр лъэ быдэкIэ хэуващ медицинэ, хьэрычэтыщIэ IэнатIэхэм, я 
цIэхэр фIыкIэ ягъэIуу. Нэхъыжьхэм я гъащIэр хуагъэдахэ я бын-
хэм, къуэрылъху-пхъурылъхухэм зыIэрагъэхьэ ехъулIэныгъэхэм, 
текIуэныгъэхэм, гъащIэм хэлъ IэфIхэр иджыри зых рагъащIэу. 

А псори къалъытащ «Илъэсым и унагъуэ» урысейпсо зэпеуэм и 
къэпщытакIуэ гупым. Ахэр я тегъэщIапIэу Бэчхэ я унагъуэм 
къыхуагъэфэщащ зэпеуэм и щIыхь тхылъ, «ЩIыналъэм жыла-
гъуэм зыщегъэужьыным хуащI хэлъхьэныгъэм папщIэ» псалъэ 
гуапэхэр дыщэпскIэ тхауэ тету. 

Къэбэрдей-Балъкъэр Республикэм и цIэр фIыкIэ урысейпсо 
утыкум щызыгъэIуа, щIыналъэм и пщIэр зыIэта Бэчхэ я адыгэ 
унагъуэ екIум дэри щIыхьрэ пщIэрэ яхудощI. Ар щапхъэщ уна-
гъуэщIэ минхэм я дежкIэ. 

ЖЫЛАСЭ  Маритэ. 

Хъыбар  гуапэ

Гъуазджэм и цIыхухэм я зэхыхьэ 

проблеме национального кос-
тюма». Мы Iуэхум нэхъ ехъу-
лIэхэм я гугъу здищIым, дуней 
псом и модельер цIэрыIуэхэм 
ящыщу абы и цIэ къриIуащ Сэ-
ралъп Мадинэ. Дэрбзэрым и Iэ-
дакъэ къыщIэкIа хьэгъуэлIыгъуэ 
фащэм и сурэтыр щигъэлъа-
гъуэм, Астраханцевэм къыхи-
гъэщащ абы лъэпкъ фэилъхьэ-
гъуэм и кIапэлъапэхэр зэрыхэп-
лъагъуэр. ИкIи гу лъаригъэтащ 
дуней псом и модельер цIэры-
Iуэхэм лъэпкъ фащэхэм елэ-
жьын зэрыщIадзэж, ар иджы-
рей модэм лъабжьэ зэрыхуа-
щIым.

Конференцым къыщыпсэ-
лъащ УФ-м и СурэтыщIхэм я зэ-
гухьэныгъэм хэт, РАХ-м и акаде-
мик, КъБР-м и цIыхубэ художник 
ГъущIапщэ Арсен, искусствовед 
Аппаевэ Жаухар, КъБР-м и Су-
рэтыщIхэм я зэгухьэныгъэм и 
унафэщI, художник, искусство-
вед Къаныкъуэ Жаннэ. Иужь-
рейр зытепсэлъыхьар ди рес-
публикэмрэ ХудожествэхэмкIэ 
Урысей Академиемрэ зэрызэ-
дэлэжьэфыну щIыкIэрщ. Акаде-
мик Ступин Сергей къыпищащ 
«Женские образы в творчестве 
Мухадина Кишева, Руслана Цри-
мова, Арсена Гушапши: серий-
ность, полистилистика, экзис-
тен ция» докладымкIэ. Абы уед э-
Iуэныр зэрыгъэщIэгъуэным 
 къи нэмыщIауэ, дригуфIэрт ды-
зэрыгушхуэ ди сурэ тыщIхэм я 
цIэр зэриIэтым.

- ХудожествэхэмкIэ Урысей 
Академиемрэ абы и президент 
Церетели Зурабрэ гулъытэ инрэ 
хэлъхьэныгъэфIрэ хуащI щIалэ-
гъуалэм щIэныгъэрэ гъэсэны-
гъэрэ егъэгъуэтыным, къэра-
лым и щIыналъэхэм гъуазджэм 
зыщегъэужьыным, - жиIащ Сту-
пин Сергей. Абы Къаныкъуэ 
Жан нэ фIыщIэ хуищIащ зэхы-
хьэхэр къызэгъэпэщынымрэ а -
хэр егъэкIуэкIынымрэ жэуап лы-
ныгъэ зыхищэIу зэрыбгъэ ды -
хьам, хьэщIэхэр гуапэу къы-
зэрырагъэблэгъам папщIэ. 

УФ-ми КъБР-ми я цIыхубэ 
худож ник, РАХ-м и академик, 

профессор Пащты Герман 
 КъБКъУ-м щиIэ лъэщапIэм жэп-
уэгъуэм и 9-м щызэхуэсащ 
 РАХ-м и лIыкIуэхэр, УФ-м, 
 КъБР-м я СурэтыщIхэм я зэ-
гухьэныгъэм хэтхэр, КъБКъУ-м, 
Пятигорск дэт къэрал универси-
тетым я студентхэр. ХьэщIэхэм 
фIэхъус гуапэ ярихащ егъэ-
джэныгъэ IуэхухэмкIэ прорек-
торым и къалэнхэр зыгъэзащIэ, 
физико-математикэ щIэныгъэ-
хэмкIэ кандидат, доцент Лесев 
Вадим икIи къыхигъэщащ РАХ-
мрэ ди щIыналъэмрэ я зэпы-
щIэныгъэхэм дяпэкIи зрагъэуб-
гъун хуейуэ къызэрилъытэр. 

Мы зэIущIэм хэта цIыху цIэры-
Iуэхэм мастер-классхэр ятащ 
студентхэм папщIэ. 

ЗэIущIэм къыщыпсэлъащ икIи 
щIалэгъуалэм ядэлэжьэныр зэ-
рыщхьэпэр къыхагъэщащ ис-
кусствовед, УФ-м гъуазджэхэм-
кIэ щIыхь зиIэ и лэжьакIуэ, 
 РАХ-м и институтым и щIэныгъэ 
лэжьакIуэ нэхъыщхьэ Бойцовэ 
Татьянэ, Астраханцевэ Татьянэ, 
УФ-м и цIыхубэ художник, РАХ-м 
и академик Петров Константин, 
«Гамма» брендым и лIыкIуэ На-
кибуллэ Атик, Пащты Герман, 
Пятигорск къэрал университе-
тым и егъэджакIуэ Рубец Еленэ, 
КъБР-м и сурэтыщI цIэрыIуэхэу 
Црым Руслан, Тхьэзэплъыж Рус-
лан, Мэзло Эдуард сымэ.

УФ-м ЩэнхабзэмкIэ и минис-
терствэм и унафэм тету, 2023 - 
2025 гъэхэм Кавказым щIэны-
гъэ, егъэджэныгъэ, узэщIыны-
гъэ Iуэху зыбжанэ щагъэзэщIэну 
яубзыхуауэ щытам щыщщ мы 
зэхыхьэхэр. Ахэр хуэгъэпсащ 
Кавказ Ищхъэрэ федеральнэ 
щIыналъэм и хэгъэгухэм гъуаз-
джэм зыщегъэужьыным. Къы-
жы Iапхъэщ, Къэбэрдей-Балъ-
къэрым и Къэралыгъуэр илъэси 
100 щрикъум ирихьэлIэу, 2022 
гъэм, ХудожествэхэмкIэ Урысей 
Академием ди республикэм 
щилэжьа Iуэхухэм мы зэхыхьэ 
гуа пэхэр къызэрыкIэлъы-                
кIуар.

ТЕКIУЖЬ  Заретэ. 

Урысей Федерацэм футболымкIэ и етIуанэ лигэ. 
«Б» дивизионым и Гуп 1 Б. Япэ джэгугъуэ

 «Спартак-Налшык» - «Динамо» (Ставрополь) 
Налшык. «Спартак» стадион.

Жэпуэгъуэм и 21.
 Сыхьэт 15-м.


